
PASAIAKO EUSKAL KRONIKA ZAHARRAK

Nire guraso eta anaiei.
Marijori eta bideari

ekin diozun horri, Mariari.

Itziarri.

SARRERA

        Kasualitatea badirudi ere, liburu honen hitzaurrea egiteko eskatu zidatenean, «Oarsoaldeko
Hitza» egunerokoa jaioberria zen. Euskaraz idatzitako Pasaiako kronika berri hauek, tunel ilun
batetik atera ondoren, esan liteke liburu eta CD honetan irakurleak aurkituko dituen albisteen
jarraipena direla.

        Alde horretatik, Antxon Elortegik aurrera eraman duen lana oso hutsune garrantzitsua
betetzera iritsi zaigu, ez soilik ezezaguna zitzaigun material hau gure herriaren historia ezagutzeko
eta ulertzeko funtsezkoa delako, baita gu guztion memoria berreskuratzeko baliagarria suertatzen
delako ere.

        Gerra aurreko garaian egunkari eta aldizkarietan argitaraturiko kronika hauek urrun gelditzen
zaigun garai batez mintzo zaizkigun arren, hitza dela medio, euskararekin lotzen gaituzte berriro.
Gure hizkuntza, emeki-emeki bada ere, eguneroko bizitzan dagokion tokia betetzen ari da, nahiz
eta 1937. urtean kazetari haien lanak eten zituztenen nahia eta gure ama hizkuntzaren erabilera
debekatu zutenen oinordekoen ahalegina makala ez izan.

        Gurea bezalako herriei lehendabizi boterea kentzen diete, gero hitza eta, azkenik, irudia
lapurtzen diete, herri horren nortasuna, identitatea eta historia betiko desagerrarazteko asmoz,
garaileek idatzitako historia bakarrari tokia utziz. Herriaren erantzunak geureari eustea baino ezin
du izan. Milan Kundera idazle txekiarrak idatzita utzi zuenez, «Gizonak boterearen kontra daraman
borroka oroimenak ahanzturaren kontra daraman bera da».

        Egia da gure herria asko aldatu dela artikulu hauek sortu zirenetik. Orduz geroztik handia izan
da gure populazioaren hazkundea (azken urteotan jaitsi bada ere) eta izugarria, bestalde,
gizarteak ezagutu dituen aldakuntzak, hizkuntzaren estandarizazioa barne.

        Tolosatik hasi eta Iruneraino hazi den hiriak, Donostia ardatz duenak, erdian harrapatu gaitu.
Gure bizimoduak ez du zerikusi handirik artikulu hauek islatzen duten giroarekin, baina han eta
hemen, orduan eta orain, euskara dugu komunikabiderako tresna. Herri baten berezitasunak
mantentzen ditugulako harro bagaude ere, pasaitarrrok Azkuek zioena gogoan izan behar dugu:
«Dabilela euskara eta dabilela hirietan». Gure hizkuntzak, benetako egokitzapena nahi badu,
hiriarekin lotuta egon behar du. Euskara kalera jaisteko prest bagaude, gure ahotsa entzun eta
irakurri ahal izango dugu. Garai batean herri kazetari hauen artikulu xumeak gure bizimoduaren
lekuko izan baziren , orain «Oarsoaldeko Hitza»-k hartu du haien lekukoa, bietan baititugu euskara
eta herria ardatz nagusi.

XABIER PORTUGAL

HITZAURRE GISAKOA ETA
«NEMESIO GOIA»RI ELKARRIZKETA

        Kronika hauek hor zeuden urteen joanaren poderioz hori-hori egindako paperetan atxilotuak,
Donostiako El Día edo Argia edo Bilboko Euzkadi bezalako egunkari edo aldizkari zaharretan
pipiak janak, gure oroimen kolektiboa barne erasotzen duen ahazturak irentsiak. Eskerrak
norbaitek pipi maltzurrari, pixka bat bada ere, aurre egin nahi izan dion eta eskura jarri dizkigun.
Aitzakia gutxiago dugu orain kontu hauen zale garenok kronika hauei ezikusi egiteko.

        Kronika hauetan nazionalisten mundu-ikuskera dago batez ere presente, karlista eta
abertzale izan gabe euskaltzale soil direnena ere bai, baina batez ere nazionalistena.
Abertzaletasuna nagusiki gizarte mugimendu gisa —EAJren San Pedroko «junta» eta Pasai
Donibanekoa; Emakume Abertzale Batza, Mendigoizale Batza, Eusko Langileen Alkartasuna— eta
bere ideologia ageri zaigu eta gisa denez, ideologia horren ezaugarriak Sabino Aranak eta EAJko
ideologo nagusiek adierazitakoak dira oro har, eta zehazkiago alderdi horrek Gipuzkoan zituen
ezaugarriak eta kutsuak ageri ditu: euskarari eutsi nahia, kalean eta Elizan; erlijiotasunari era
berean, batez ere kanpotik zetozen etorkinengandik bereizteko ezaugarri gisa defenditzen zena,
bertako seme-alaba fedegabetuak edo fede-epelduak arrastora ekarri nahia ahaztu gabe; eta
jakina, auzitan jarri gabe zuten sentipen erlijiosoaren benetakotasuna.

        Alderdiak zuen zama erlijiosoaren adierazgarri, egun apaizkeriatzat eta askatasunaren
kontrakotzat hartzen ditugun borroken zantzuak sumatzen dira kronika hauetan: dantza
askatuaren alde eta dantza lotu kanpokoaren aurkako gerra, dantza modernoen kontrako
gurutzada «fox trot», «Ondartxo» hondartzan erropa gutxirekin laztanetan ibiltzen zirenen aurkako
esaldi aski zitalak «haragi ustel usaina Ondartxon».

        Agintariek eta eskolako maisuek Pasaiako —Hego Euskal Herri osoan berdintsu— herritarrak
espainiartzat hartzen zituzten, maisuen artean egon zitekeen salbuespenen bat salbu. Denok
dakigu zein izan zen Sabino Aranaren aldarria: euzkotarren aberria Euzkadi da. Eta ideia eta batez
ere sentipen hau hedatzeko prentsa, euskal jaiak, euskal antzerkiak, batzoki inaugurazioetako
jaiak eta hizlari nazionalisten hitzaldiak besteak beste. Pasaian hitz egin zutenetako batzuk:
Lizaso, Monzon, Aitzol, Altzeta. Ernandorena, Garbizu, Ugartetxea, eta Elbira Zipitria.

        Errepresioa gurean ez da gaur goizeko kontua. Kronika hauen bidez jabetzen gara
Gobernadoreak trebeak zirela nazionalistei eragozpenak jartzen. Orduko ilusio biziak sumatzen
ditugu; koadro plastikoak bestalde: orduko jai nazionalistak nolakoak izaten ziren. Herriko jaiak
(San Juan, San Inazio, San Pedro, Karmengo Ama). Pertsonaia bitxiak. Herriko ohitura bereziak.
Albisteak.

        Isidoro Olaziregi «Ikur»en hiru artikulu El Día egunkarian argitaratuak (1933-12an) oso onak
dira hainbat zerez jabetzeko: Jaizkibel mendiko baserritarrek nola ematen zuten botoa eta
zergatik: hauteskundeetako jauntxokeriak; jendearen politizazioa nola gertatu zen Donibanen; eta
ohartzen gara Donibanen hiru izen aurkeztu zirela hautagai errepublikar alderdiren batetik 1933-
11ko hauteskundeetan.

        Badira kronika hauetan tartekaturik zenbait esaldi iker-mina sortzen dutenak: «Eta arrotz
erritarrak al dira gure aurkariak? Gaitz erdi litzake ala balirake baña zoritxarrez Euskadiko seme
asko ere ala dira». UGTn, PSOEn, CNTn barruan zegoen Avance Marino arrantza sektoreko
sindikatuan ote zeuden direlako Euskadiko seme horiek?



7

        Liburu honekin ere holakoetan gertatu ohi dena gertatzen da, bi erantzun eman orduko lau
galdera harrotzen dira gure baitan. Gorago genioen bezala, kronika hauetan ageri diren ikuspegi
gehientsuenak nazionalistenak dira edo nazionalisten ingurukoenak. Gizartea, aldiz, 1936ko gerra
zibilaren aurreko euskal gizartea, batez ere II. Errepublikako bost urteetan, soziologikoki eta
politikoki hirutan zatitua zegoen edo zatitu zen behinik behin politikaren gorabeherek eraginda:
eskuina (karlista tradizionalistak, monarkikoak, CEDAkoak), nazionalistak (PNV), eta ezkerra
(errepublikarrak, sozialistak, anarkistak eta ANV, Fronte Popularrarekin bat egin zuen ezkerreko
alderdi nazionalista) hiru zatien arteko harreman sare eta elkar-aditze eta elkar-borrokatze
askotarikoekin.

        Horrexegatik nahi izan dugu, irakurle, ezker ikuspegiko baten ahotsa bildu atari honetara.
Besterik gabe, beste ahots bat ekartzeko eta bestelako bizipen eta ikuspegien berri emateko, eta
gorago esan bezala, erantzunak baino gehiago galderak jartzeko mahai gainean.

NEMESIO GOIARI ELKARRIZKETA

        Nemesio, nazionalistak esan ohi den bezain erlijiozaleak al ziren? Bai, oso «papistak» ziren,
aita santua baino aita santuzaleago. Ez dakizu beren goiburua zein zen: Jaungoikoa eta Lege
Zaharrak. Hemen, Pasaian, indarra bazuten, batez ere Donibanen eta San Pedron, han zituzten
batzokiak. Baina, komunistek eta sozialistek ere indar handia zuten, Irunen bezala; Errenterian
EAJ zen nagusi. Esan liteke oso banatua zegoela alderdi politiko eta sindikatuen indarra.
Trintxerpen egin zuten lehen etxearen ezkaratzean zegoen Errepublikanoen zentroa,
errepublikano hauek Lerroux-en alderdikoak ziren; CNTk harantzago zuen, frantsesaren etxea
esaten zaion eraikinean, eta UGTek Illunberen kalezuloan, oraingo Izkiña jatetxearen ondoan.

        Nemesiorekin hizketan, Aitzolek idatzitako artikulu sozialak etorri zaizkit burura. Batez ere,
izenburu bat: «Los obreros nos abandonan». Aitzol tolosarra esan liteke nazionalisten beste
ideologo bat izan zela; beraz, liburu honek biltzen dituen kronika egileentzat erreferentzia bat.
Madrilgo Gorte Konstituziogileetarako bozketen emaitzak iruzkintzen ari zela zioen hauteskunde
horiek bitan bildu zituztela Euskal Herriaren nahi politikoak: eskuina Lizarrako Estatutuaren
inguruan bat egina (nazionalistak, karlistak-eta), eta ezkerra, ideietan bat egin gabe. Ezkerrak
botoak bildu zituen, Aitzolen datuen arabera, langile proletarioen artean. Eta autore berarekin
jarraituz, oso xaloa eta ergela zen pentsatzea sozialista eta UGTkoen artean ez zegoela euskal
langilerik. Bazekien Aitzolek Gipuzkoako hainbat herritan industrian lanean hasitako hainbat
baserritar gazte UGTn afiliatu zirela. Horra Nemesio Goiaren kasua.

        Nemesio Goia Errenteriako Zamalburu auzoko baserri apal batean jaio zen 1910eko
abenduan. Gurasoak Goierrikoak zituen: aita Mutiloakoa, eta ama Ataungoa.

        Nemesioren aitak bere gurasoak hilak bide zituen, eta senitartekoek jaso zuten eta osaba
batek, bizibidea Aralarren artzain ateratzen zuenak, bere arrastora bideratu zuen, hots,
artzaintzara, baina Nemesioren aita ez zen nonbait artzain izateko jaioa, eta garai hartan
Nemesioren aitarentzat behinik behin batere bukolikoa izan behar ez zuen mendikatetik ihesi oinez
etorri zen Pasaiaraino, larre berde eta ardi zurien laguntasun aspergarritik ihesi 16-17 urte zituela,
portuaren inguruan, orduantxe garapen azkarraren gurpilean sartzekotan zen Pasaiako portu
herrian aterpetzera. 1915ean, bost urte zituela heldu zen Nemesio Goia orduan Altzako auzo zen
Oletara. Lau etxe omen zeuden Oletan, eta Trintxerpeko kalean bakarra edo ia bakarra Luis
Augeren aitonarena, behean Bar La Amistad zuena.

        1919an, ordurarte Donostian zen arrasteko flota Pasaiara etorri zen, eta horren ondorioz
Pasaia hazi eta hazi hasi zen. Aldaketa honek sortutako langile beharra asetzeko inguruko
langileak aski ez zirelako-edo, kontua da denok dakigun bezala Andonaegi ontzi-jabeak
Espainiako itsas herrietako langile asko ekarri zuela, batez ere gailegoak; eta etorkinen

etorrerarekin batera etxeak eta etxeak eraiki zirela, eta honekin batera langile edo proletario
kontzientzia eta gizarte-gatazka. «Gailegoak pobre etorri ziren, asko sufritu zuten eta hemen inork
ez zien ezer oparitu, lortu dutena elastikoa ondo izerdituta lortu dute», oso barrutik atera zaizkio
baieztapen hauek.

        Gurasoak oso herri euskaldunetakoak izaki —Mutiloa, Ataun— eta jaio ere noiz eta 1910ean
eta non eta Zamalburuko auzo euskaldunean jaioa izaki, jakin-mina piztu zait, nola bizi izan ote
duen euskara-erdararen kontua. Bere gazte denboran Gipuzkoa guztian euskara asko egiten zela,
baina Irun, Eibar eta Pasaia bezalako industria herrietan erdara nagusitu zela diost. Etxean
gurasoekin euskaraz egiten zuen, baina kalean erdaraz, eta senideen artean ere pixkanaka
erdaraz. Francoren garaian ez zuten uzten, eta horra ondorioa; gaur egun oso atzendua du, erabat
galdu ez badu ere.

        Nemesio Goiari barrua mugiarazi, batez ere gizarte desberdintasunek egin diote, hona
etorritako langile behartsuen bizimodu gogorrak, eta haien zorikide sentitzeko aski zuen berak
bizitakoari erreparatzea.

        Hamar urte zituela hasi zen lanean, lan gogorrean, galdarak pikatzen. Orduan lurrunezko
ontziak ziren nagusi, eta oro har orduko itsasontziak kaskarrak ziren. Laster utzi behar izan zuen
lan hori, lan zikinegia zelako, batez ere bere adinerako. Gero errekadista hasi zen hamabi urte
zituela, Donostiako botikak eta drogeriak korritzen. Handik laster berriro portuan itsasontzietan
pistolarekin errematxeak egiten. Hau ere oso lan zikina. Orain soldadura erabiltzen da, orduan
koke ikatza. Ikatz honek botatzen zuen gasa ezin zuen jasan, eta utzi beharra izan zuen.

        Eskolara joan ote zen? Zamalbideko auzoan lehenengo, gero Altzan. Maisu guztiak
«kastellanoak» izan zituela dio: Antolín Muelas, Don Tirso eta Don Ramiro aipatu dizkit. «Ikasi
aberatsek egiten zuten orduan, gure modukoek ez. Ez zegoen kontrolik, egon zintezkeen
denboraldi luzean joan gabe; ez zizuten deituko». Bestalde, orduan ez zegoen ikastolarik, esanez
bezala, horrelaxe galtzen zen hizkuntza edo galdu genuen landu eskasez, zabartuz-zabartuz...

        Zein eskolak, zein proselitismo motak bildu ote zuen Nemesio Goia UGTra? Aitzol
nazionalista intektualak: «Manifestábamos que la primera y más soberana lección de las últimas
elecciones era la innegable preponderancia del izquierdismo en las zonas industriales. En ellas el
sano trabajador vasco sufre, en un tiempo reducido, una transformación hondísima tanto en el
sentimiento y práctica de su fe religiosa, como en la concepción y psicología de su propio
problema racial vasco. El medio ambiente social lo arrastra hacia la indiferencia religiosa y le
anula el sentimiento vasquista. La misión humanitaria del proletariado pretende suplantar la fe; el
internacionalismo fraternal de la clase trabajadora debe aniquilar los prejuicios de raza y
nacionalidad» (El Día 1931-7-19).

        Lehenbizi, ELA/STVn egon zen, solidarioetan, —bere nagusia ere hala zegoen. Anaia
zaharrena EAE/ANVkoa zuen—; baina gero UGTra igaro zen; lagun gehienak sozialistak eta
komunistak zituen. Sozialisten artean baziren «gogorrak» Largo Caballeroren sokakoak eta
baziren «bigunak» Indalezio Prietoren ildokoak. Bera ez bateko eta ez besteko, sozialismoaren
espiritu eta eskakizunekin bat zetorren, langile sentitzen zen batez ere, baina bera afiliatu arrunta
izan zen, ez zuzendaritzakoa. Horrek ez zion galarazi mezatara joatea. Gerra arte joaten zen,
beste lagun sozialista batzuk joaten ziren bezala; gehienak beharbada ez, baina asko bai.

        Gerra hasi zenean ez zuen zalantza handirik egin: lehenengo unetik boluntario Errepublika
aldezteko. Lehenengo Trintxerpen egon zen, Andonaegi jauregian zegoen «komite»aren mende
eraikin batzuetan guardiak-eta egiten; Donostia defenditzen ez zuen parte hartu; eta, gero jada
antolaturik, Pablo Iglesias Konpainian, Rusia Batailoian ofizialorde izan zen. Lehenik Buruntza
mendian borrokatu ziren erreketeen kontra, gero Behobian eta handik Baionara. Espainiara itzuli,
eta Santandertik Asturiasera, gero Bizkaira, Otxandiora eta azkenean Torrelavega aldean hartu

zituzten preso. Langile batailoian eman zuen gerra bukatu arteko aldia. Besteak beste, Teruelen
egon zen langile-batailoian, inguru haietan izandako borroka gogorrengatik ugari zeuden gorpu
ustelduentzat kaxak egin eta bertan lurperatzen. Teruelen bizitakoak oso gogoan ditu, gisa denez.

        Beste gorabehera bat ere gogoan iltzatua du, Franco Errepublikaren kontra altxatu eta laster
gertatu zena. Lehengo Trintxerpeko kaperan —oraingo Eliza baino lehen kapera bat omen zen—
eta gero San Pedron zegoen apaiz bat tiroak botatzen ikusi omen zuten Maria Cristina hotelean,
kaleko jantzita —Loiolako kuarteleko tropak zalantza batzuk izan eta gero uztailaren 21ean abiatu
ziren Donostiara, eta besteak beste Maria Cristina hotela hartu zuten. Errepublikaren aldeko
miliziek errendiarazi eta atxilotu egin zituzten—. Bada, delako apaiz hori, Maria Cristina
defenditzen aritu zena, Trintxerpen orduan omen zegoen «Biyak bat» taberna aurrean —
Andonaegiren saltzailea izan behar zuen— harrapatu, eta liskarrean aritu ondoren bi tiro emanda
hil omen zuten.

        Beste bat 1931ko lanuztea eta manifestazioa. Enpresaburuek soldata igoerarik eman nahi ez,
eta sindikatu guztiek deitu omen zuten lanuztera eta manifestaziora. Bidebietan lehenengo taldea
bidea eragotzi nahian; hala ere, jendea adoretsu, aurrera; hurrengo Mirakruzeko gainean, jendea
suhar eta aurrera; Ategorrietan guardia zibilak zaldi gainean; hauek tiroka ekin zieten: jendea
heriosuhar ihesi. Asko ez baina hildako batzuk bai zerraldo errepide gainean. Errepublikak agintea
bereganatu eta berehala, maiatzean. Prestigio galera Errepublika aldarrikatu berriarentzat. Iraultza
sozialaren ametsa tinko halere.

        1933an UGTk 58.000 afiliatu bide zituen Hego Euskal Herrian, eta ELA/STVk 37.000. Egungo
irakurleoi kosta egiten zaigu gerra aurrean ezkerreko alderdi eta sindikatuek zuten erakarmen eta
afiliatu andanaz ongi jabetzea. Errusiako iraultza arrakastatsua artean heze. Lehenbiziko aldiz
historian langile masa protagonista sentitzen zen —seguru Ortega y Gasset-en La Rebelión de las
masas datorkizuela burura— eta bazuen eredu arrakastatsurik: Errusia; iraultza soziala egingarri
sentitzen zen. Errepublika nagusitu eta Alcalá Zamora katolikoaren atzetik Azaña presidentea
etorri zen, Elizaren eta eskuin kontserbadorearen kontrako neurriekin —eskuinaren erreakzio gisa:
Sanjurjoren altxamendu huts egina 1932an—; 1933 bukaerako hauteskundeetan eskuina nagusitu
eta errepublikano erradikalen eta CEDAko eskuindarren arteko gobernuak eratu ziren; 1934an,
ezkertiarrek iraultza ahalegina, huts egin zuena, baina Asturias hamabost egunetan 40.000
meatzari ingururen esku egon ondoren. Pasaian, Nemesio Goiaren arabera, 1934ko iraultzak ez
omen zuen istilu larririk eragin. Fronte Popularrak irabaztearekin 1936an, Nemesiok dioen bezala
anaia arteko gerra, hutsik egin ez eta milioi bat hildako eragin zituena asko eta asko lubakietatik
kanpo, eta asko gerra bukatu ondoko urteetan. Hala ere, Pasaian, beste leku batzuetan baino
mendeku gutxiago gertatu omen zen, beharbada, beste inon baino gutxiago.

        Gaur egun nazkatua dago politikakeriaz, politika-istilu gutxiago eta lan gehiago egin behar da
herria altxatzeko. Bere zaletasun politikoek ildo beretik jarraitzen dute, baina ez dio kasurik egiten
politikari, gaur nahiago du kirola. Club Deportivo Trintxerperen fundatzaileetako bat izan da.
Lehenbizi, Cosmopolita izena jarri zioten futbol taldeari; izan ere, portuan zeuden atzerritarrak
futbolean jokatzen ikusten zituzten eta berak ere jokatzen hasten ziren. Gero Pasaitarra izena, eta
azkenik, gaur egun duena.

        Pasaiako historia bizia den Nemesio Goiarekin hortxe egingo duzue topo edozein kale izkina
edo edozein tabernatan baxo erdiak hartzen ari, hala ibiltzen baita gaur ere, kronika hauetan tokirik
ez duen Pasaiaren historia bere larruan bizi izan duen protagonistetarik bat, Nemesio bezalakoek
ez baitute kronikarik idatzi, ez euskaraz eta ez erdaraz, baina bai kontatu ahoz aho eta horren
bidez aberastu gu guztion herri-oroimena.

Euskara Zerbitzuko

PAKO SUDUPE

HITZAURREA

        Pasaiako kultur ondarearen zati bat kroniketan dago. Euskaraz idatzitako kronika horietan
jasoa dago, neurri batean bederen, gure herriaren tradizio kulturala: ohiturak, zaletasunak,
arrantzaren inguruko gorabeherak, gizarte harremanak, euskarekiko jokabideak eta abar. Gure
aurrekoengandik, euskara mintzabide dutela, jasotako kultur ondasuna, alegia. Gure lanaren
helburua, beraz, Pasaiako euskal kronikak biltzea eta herriko kronikarien lana ezagutaraztea izan
da. Bildutako dokumentazioari esker, eta Pasaiako herri-kazetarien bitartez, joan berri den gizaldi
baten euskarazko kronikagintza ezagutzeko parada izan dugu.

Barreiaturik zeuden testu horiek ahalik eta modurik egoki eta atseginenean ematen saiatu gara,
euskal kronika zahar hauek izan ditzaketen irakurketa ezberdinak erraztearren. Horretarako,
testuak gaien arabera ordenatu ditugu eta kronologikoki aurkeztu.

        Euskaraz idatzitako kazetaritza-lanak

        Aldi honen luze-zabalak eta ikertu eta arakatu beharreko
materialen (egunkari, astekari, hilabetekari...) narotasunak
ikergaia denboran ondo mugatzea eskatu digu. Hau dela eta, bi
garaitara bildu ditugu gure ahaleginak: Gerra Zibilaren aurreko
garaira, hots, euskal kazetaritzaren sorrera eta garapenaren
lehen urratsak eman ziren urteetara, eta, bestetik, aspaldiko
ametsa, euskara hutsezko egunkariarena alegia, gauzatu zeneko
gerra garaira.

        Abiapuntu honetatik, Euskal Herriko hainbat hemerotekatan
arakatze lanari ekin genion. Arakatze lan horri ekin genionean ez
genuen inolaz ere espero, egia esan, jaso ahal izan dugun
dokumentazio ugaria eta zabala aurkitzerik. Hau kontuan harturik,
interesgarria iruditu zitzaigun egindako lanaren laburpena libu-
ruxka batean argitaratzea, irakurleria zabal bati zuzendua, eta
artikulu guztiak, berriz, CD-ROM batean, gaiaren gainean interes
berezirik lukeenarentzat.

        Beraz, arestian aipatutako garai horietan idatziriko testuak,
denak ez, noski, lan honetan bildurik aurkituko dituzu, XIX. mendeko testuren bat edo beste ere
badagoelarik tartean.

        Lan honen ekarririk garrantzitsuena, gure uste apalean, zera izan da: egunkari, astekari,
hilabetekari eta abarretan lozorro zeuden testuak ernatu eta plazara dotore azalaraztea, ez
besterik.

        Lagungarri gertatuko ahal zaio itsasertzeko gure herri euskaldun honen hizkera eta usadioak
ezagutu nahiko lituzkeen edonori! Hala balitz, gure asmoa betetzat joko genuke.

TESTUEN TRATAERA

        Kazetaritza-testuak jasotzerakoan gorabehera bat baino gehiago izan dugu. Ortografia
batasunik ez zegoen garai horietan kazetariek euren senez idazten zuten. Nabaria da idazteko
unean haien arteko aldea, baina ez da gutxiagokoa kazetari bakoitzak testu batetik bestera
erakusten duena.

        Jasotako testuetan egin ditugun aldaketak egiterakoan, testu hauen irakurketa erraztea
genuen gogoan nagusiki. Halaber, garai hartako ezaugarri ezberdinak ere zaindu nahi izan ditugu.

        Hona hemen egokitze honetarako erabili ditugun irizpideak:

        1. "r" eta "l" gangordunak rr eta ll idatzi ditugu.

        2. [in] soinua idazten zuten moduan laga dugu, hau da: ñ.

        3. Kakotx bakana (') erabiltzea garai hartako ohitura zen: Donosti'ko eta Peru'ren bezalako
formak guk kakotx bakanik gabe idatzi ditugu: Donostiko eta Peruren. Izen-abizenak emateko
erabiltzen zuten formula, ordea, bere horretan utzi dugu.

        4. Txistukari frikari eta afrikatuen arteko nahasketa nabaria zen. Hauek, zeuden moduan laga
ditugu.

        5. Beste honenbeste egin dugu h-aren erabilerarekin; hau da, ez da h-rik erabili.

        6. Puntuazio-zeinuak ere, ahal izan den neurrian, bere horretan utzi ditugu, testua
errespetatuz.

        7. Galdera eta harridura markak, berriz, gaurko erara jarri ditugu.

        Azkenik esan, mikrofilmen eta egunkari edota astekarien egoera txarra zela eta, zailtasunak
izan ditugula hainbat kazetaritza-testutan agertzen zena interpretatzeko eta, ahalegin guztiak egin
arren, akaso ez dugula guztietan asmatu.

TESTUAK IRAKURTZEKO HIZTEGITXOA

        Neologismoen eta gaur egun erabiltzen ez diren hitzen erabilera zabala dela eta, lan honetan
hiztegi moduko bat eskaintzea interesgarri iruditu zaigu, honek kazetaritza-testuen irakurketa
erraztuko duelakoan.

Hiztegitxoa

abegi:  harrera.
abenda:  arraza.
aberkide:  aberri kide.
aberkoi:  aberria goratzen duena.
adur:  zorte, patu.
agi denez:  antza, dirudienez.
aizatu:  aireratu.
aizun:  faltsu.
aldeztu:  zaindu, defendatu.
aldra:  talde.
aldun:  diputatu.
antzirika:  aieneka.
aratz:  bare, paketsu, garbi.
arerio:  etsai.
arnari:  fruitu.
arrenga:  erregutuz.
arrentza:  errogatiba.
atzitu, atxitu:  harrapatu, heldu.
asketsi, azketsi:  barkatu.
askunde:  inaugurazio.
azil:  azaro.
bagil:  ekain.
bandera onetsi:  bandera bedeinkatu.
bazkun:  elkarte.
begirakun:  errespetu.
belguntza:  misio, katekesi.
ben(a):  serio(a).
beñola:  halako batean.
bidazti:  bidaiari.
biozkabetu:  desanimatu.
dagonil:  abuztu.
deunge:  fedegabe.
doipuru:  Aita santu.
donoki:  zeru.
donokiratu:  zeruratu.
ederretsi:  edertzat jo.
edesti:  historia.
edoski:  titi edo errapetik esnea edan.
ekandu:  ohitura.
endore:  alkate, auzapez.
endoretza:  alkatetza.
epail:  martxo.
eralgi:  inbertitu.

eralguntza:  inbersio.
eratxi:  jaitsarazi, goitik behera bota.
eresbatza:  musika banda.
ereskin:  instrumentu.
erestaldi:  kontzertu.
erpin:  kaxko, gailur.
ertilari:  artista.
eskier:  ziur.
ezetsia:  gaitzetsia, baztertua, txartzat joa.
gaizkakunde:  salbamendu.
gaizkatu:  salbatu, askatu.
gaizkatzalle (ontzi):  salbamendu-txalupa.
garagarril:  ekain.
garil:  uztail.
gaztigatu:  ohartarazi.
geriza:  babes.
gizoste:  jendetza, jende-pilo.
goaingarri:  gogoangarri.
gogai:  pentsamendu.
goiz-eresialdi:  diana.
gudarozte:  batailoi, armada.
gurenda:  garaitza, garaipen.
gurtu:  adoratu.
ibildeun:  prozesio.
idazkortz:  idaz luma.
igali:  fruitu.
ikurton:  sakramentu.
ilbeltz:  urtarril.
ingi, inki:  paper.
ingiol:  paper-fabrika.
irail:  irail.
irasi:  fundatu.
iruren:  trinitate, irutasun.
itun:  triste.
itzartu:  esnatu.
izneurtu:  bertso, neurtuz.
izparringi:  egunkari, eguneroko.
izperkari:  korrespontsal/berriemaile.
izkirimiri:  solas alfer, berriketa.
jaurlari:  gobernadore, agintari.
jaupa:  meza.
jaupari:  apaiz.
jori:  aberats, ugari.

jorrail:  apiril.
kistar:  kristau.
lako:  bezalako.
laterri:  estatu.
likurt:  usain.
lorail:  maiatz.
lotazil:  abendu.
ludi:  mundu.
lurrin ontzi:  itsasontzi mota, bapore.
malkar:  aldapatsu.
malkor:  amildegi.
mendarte:  mendi arte.
minsor:  min ttiki.
mordoilo:  (euskara kontuan) garbizale ez
dena.
morkots:  kirikiño.
muskil:  kimu.
naro:  ugari, emankor.
neskutz:  birjina.
notiñ:  pertsona.
obari:  probetxu, abantaila, irabazi.
oben:  bekatu.
ogen:  erru.
okitu:  nazkatu, ase-ase egin.
oldozkor:  pentsakor.
oldozpen, oldozkun:  pentsamendu.
oldoztu:  pentsatu.
onerezkune:  bedeinkazio.
onetsi:  bedeinkatu.

onura:  abantaila.
oraildu:  horitu.
orril:  maiatz.
osalari:  mediku.
oste, ozte:  jende.
otsall(a):  otsail.
oturuntz:  janaldi.
otxan, otzan:  umil, mantso.
otzeñ:  morroi, mirabe.
poto:  ontzi.
soroski:  sorospen, laguntza.
tatar:  eskas.
txadon:  eliza.
txadonburu:  elizaren buru.
txaide, txaidi:  kale.
txauneskindari:  organojole.
txindi:  diru.
txonitz:  prediku, sermoi.
umotu:  zoritu (fruituak), heldu.
ugatzatu:  bataiatu.
urril:  urri.
uzkurtu:  kikildu, kuzkurtu.
uzkurtza:  atzera egite, koldarkeria.
uztail:  uztail.
zarronzale:  tradizionalista.
zio:  arrazoi.
zorun:  zorion.
zukutu:  (etsaia) erabat menderatu, birrindu.

ESKER ONA

        Eskerrak eman beharrean nago lan hau burutzen lagundu didaten guztiei. Eskerrak, lan hau
egitera animatu ninduen anaiari, Angel Elortegiri, egin dizkidan oharrengatik nola eskaini didan
laguntza handiagatik. Eskerrak, halaber, lagun ditudan Xabier Gabilondo eta Imanol Alberdiri
lanaren akatsak zuzentzerakoan azaldu duten jarrera xaloagatik. Ordenadoreak sortu dizkidan
buruko minak arintzen lagundu didaten lagunei. Institutuko irakaskide eta adiskideei eskaini
didaten laguntzagatik eta eman dizkidaten animoengatik. Eskerrak, bukatzeko, gogoan ditudan
eta, lan hau egiten ari nintzen bitartean, gogoan izan nauten lagun minei.

GARAIA

        Egunkariek zein astekari, irrati eta abarrek lotura estua (lehen gaur baino estuagoa,
beharbada) izan ohi dute herriarekin. Herritarrek horien bidez jakin izan dute elkarren berri, herriko
gertakarien berri. Haiek eguneroko bizitzak dakartzan hainbat sentimendu, amets, bizimodu,
gizarte-harreman eta abarren adierazpide dira, herri baten eguneroko mezulari eta kontalari.

        Haietan lan egiten zutenek, herriko mezulari eta kontalari gisa, bertakoei zuzentzen zizkieten
beren lanak eta bertakoentzat ere idazten. Lan hau egitean guri ia etxeko egin zaizkigun Iturrixar,
Ondartza, Zubigar, Zulo, Diñe, Arantzazu, Txirla, Ikur eta beste asko ziren idazle haiek.

        Baina zein egoeratan ekin zioten gure herriko kazetariek, edo izparkariek, haiek deitzea nahi
zuten bezala, beren lanari? Galdera honi erantzuteko garrantzizkoa iruditzen zaigu garaiaren
bizpahiru xehetasun azaltzea:

        1. Iparraldean, Antoine Abbadia jakintsuaren babesean, hasitako Lore-Jokoen (1853-1897)
mugimenduak, XIX. mendearen bukaera aldean, jarraipena aurkituko du Hegoaldean.

        2. XX. mendearen hasieran, Hegoaldeko lau hiriburuetako hainbat erakunde euskaltzaleren
aurrerapausoak sendotu egingo dira.

        3. XX. mende hasierako Pizkunde garaiko mugimenduaren aitzindari izan zen Sabino
Aranaren herri proiektua sendotzen hasiko da.

        Euskaltzaletasuna ereiten ari zen garai honetan, Aranaren herri proiektu horrek bere eragina
izan zuen. Izan ere, kontzeptu politikoak eta kulturalak bat egin baitzuten: harrezkero, erabat
uztartu ziren abertzaletasuna eta euskal kulturaren aldeko erronka oro. XX. mendearen hasierako
hamarkadetan euskararen defendatzaile eta bultzatzaile nagusiak abertzaleak, eta neurri handi
batean JELtzaleak, izan ziren.

        Euskal prentsak zeregin eta zerikusi handia izan zuen herri proiektuan. Irakurleengan ahalik
eta eraginik handiena izatea zen, kasu gehienetan, haien helburua: euskararen alde, aberriaren
alde eta eliza katolikoaren alde.

        Argia astekariak (1921-1936) bere lehen zenbakian argitaratutakoa honen adierazgarri egokia
izan daiteke:

        Plangintza baten beharra zegoen, ordea, herri
proiektu hori aurrera eramango bazen. Plangintza
horretan garrantzitsuenak eskola eta administrazioa
ziren, baina literatur produkzioa eta euskarazko prentsa
idatzia bultzatzeko premia ere ikusten zen, hizkuntzaren
beraren malgutasuna eta aberastasuna lantzeko. Era
berean, gure hizkuntza zaharra eguneroko prentsan
sartzeko ahaleginak hainbat betebehar zekarkien garai
hartako kronikariei: hizkuntzaren arauak errespetatzea,
joskera on eta zuzena erabiltzea, estilo ulergarri eta
argia izatea eta abar. Baina gure inguruko hizkuntzak ez
bezala, euskara idatzia kodifikatu eta batu gabe zegoen.

        Egoera honi aurre egiteko hainbat irtenbide
proposatu zen Hego Euskal Herrian. Guk bi aipatuko ditugu, gure lanarekin zerikusi handiagoa
baitute: nolabaiteko batasuna proposatzen zutenen bidea, hots, hizkuntza barietate estandar bat,
gipuzkera alegia, oinarritzat hartzearen aldekoena (besteak beste, Azkue, Federiko
Belaustegigoitia, Sebero Altube, Bitor Garitaonaindia); eta, bestetik, sabindarrena, eskualdean
eskualdeko euskalki bateratua erabiltzea proposatzen zutenena (Ebaristo Bustintza Kirikiño buru
zela).

        Irtenbideak irtenbide, bi erabilera hauek aurrera egin zuten:

        a) Gipuzkeraren erabilera.

        Argia sortu zutenean, aldizkariaren bizitzan eraginik handiena izan zuena Bitor Garitaonaindia
apaiza izan zen. Berak uste zuen idazteko euskalki guztien artean bakarra hautatu behar zela, eta
euskalki horrek gipuzkera izan behar zuela. Herriarengandik hurbil zegoen hizkuntza, baina ez
araurik gabekoa. Honen ondorioz, herriaren ahozko hizkuntzatik abiatzen den idatzizko euskara
eredu bat ikus zitekeen astekari honetan.

        b) Bizkaieraren erabilera.

        Azkue eta Sabino Arana izan ziren bizkaierazko idazleentzako ereduak. R. M. Azkue,
Euskaltzaindiaren sortzaile eta presidente bihurtu zen, eta Aranaren jarraitzaileak, aldiz,
Akademiatik at geratu ziren, eskola sabindarraren buru Kirikiño bihurtu zelarik. Biak garbizale ziren
arren, hau da, erdaratik jasotako hitzik gabeko euskara proposatu arren, Azkuek euskalkietako hitz
zahar eta ezkutatuak berreskuratzea proposatu zuen; Aranak, ordea, hitzak asmatzea edota
sortzea. Azkuek, nolabait esateko, behetik gorako eredua aldarrikatu zuen; Aranak, berriz, goitik
beherakoa.

        Gauzak horrela, bi eredu hauek prentsa idatzian islatu ziren: Argia astekarian neologismoak
oso bakan agertzen ziren; Euzkadin eta El Dían, haatik, purismoaren presentzia, baita herriko
kronikarik xumeenetan ere, nabariagoa izan zen —azken honetan idazle aranistek egin ohi
zituzten gehiegikerietan erori ez baziren ere—. Bi eredu oso ezberdin dira, beraz: Ebaristo
Bustintza eta aranistena, euskara garbiaren aldekoa, Euzkadikoa; eta euskara errazaren alde,
Mujika, Garitaonaindia eta abarrena, Argiakoa.

        Euskal prentsaren bilakaeraren berri laburra izateak ere lagunduko digu, testuak zein
testuingurutan sortzen eta argitaratzen ziren argitzeko asmoz.

        Hiru garai nagusi bereiziko ditugu:

        1) Euskarazko prentsaren hastapenak (1834-1 919).

        Euskarazko lehen kazetaritza-testuak 1834.ean agertu ziren, Donostiako El Correo del
Norten. Mendearen bukaeran hasi ziren agertzen iraupen nahikoa izan zuten argitalpenak, ordura
artekoek oso bizitza laburra izan baitzuten: Diario de San Sebastian (1878-1887), El Eco de San
Sebastian (1883-1889), Bizkaitarra (1893-1895)...

        Garai honetan, Euskaltzaindiko lehen presidenteak, Azkuek, euskara hutsezko bi aldizkariren
sorreran parte hartu zuen: Euskaltzale (1897-1899) eta Ibaizabal (1902-1903).

        2) Prentsa informatiboaren gailurra (1919-1 936).

        Aldi oso emankorra bera, oparoa, hala kalitatearen aldetik nola kantitatearen aldetik euskal
prentsarako. Abertzaletasunaren indarrak lagundu zuen euskaraz sortutako lanak (artikuluak,
idatziak...) ugal zitezen. Asko dira garai honetan Pasaiako herrietatik idazten zuten izparkariak eta
ugari ere haien kazetaritza testuak: Euzkadi, Argia, El Día, El Pueblo Vasco...

        3) Gerra garaiko euskarazko prentsa (1936-1 939).

        Gerrarekin zapuztu egin zen aurreko urteetan mamitzen
hasia zen euskal egunkariaren egitasmoa, Eguna egunkariarena,
alegia. 1937. urtean plazaratu zen euskara hutsez idatzitako
lehen egunkariak sei hilabeteko iraupena izan zuen, Francoren
armadak Bilbo hartu zuen arte, hain zuzen ere.

        Hego Euskal Herrian Espainiako Gerra Zibilak eten zuen
aurreko garai emankorra. Francoren Estatu berriak debekatu
zuen euskarazko prentsa. Pasaiako gure kronikarien ahotsa
isilarazia gertatzen da kolpetik, zenbaitek erbesterako bidea
hartu zuela.

        Gerrako lehen uneetako aldizkaririk garrantzitsuena Euzko-
Deya izan zen, Eusko Jaurlaritzak Parisen sortua; bere helburua
atzerrian propaganda eta informazioa zabaltzea zen.

        Hurrengo atalari hasiera eman aurretik, azkenik, ohar moduko xehetasun bi azaldu nahi
genituzke:

        1) Oro har, esan liteke prentsa-testuetan erabiltzen zuten euskara ez zela erabat hizkuntza
herritarra, ahalik eta irakurle gehienek uler zezaten idatzitakoa baino; gainera, egunkari eta
aldizkari gehientsuenetan erredakzio-taldeak zuzendu egiten zituen, idazkera batzeko asmoz,
herrietatik bidalitako kronikak. Hau horrela izanik ere, irakurri ahal izango dituzuen testuetan gure
herriko euskararen ezaugarri anitz dagoelako uste sendoa badugu. Izan ere, egunkari-
erredakzioaren asmoa idazkera zuzentzea eta batzea bazen ere, herrietatik igorritako kronika
horiek ezin ziren osotasunean aldatu edota moldatu eta, bestetik, herrietako urgazle edo
kronikariek euren herrietako jendearentzat idazten zutenez, neurri handi batean, herriko hizkeraz
baliatu ziren.

        2) Lanok idazten zituzten herriko urgazleei buruz hitz egiterakoan kontuan izan behar dugu,
XX. mendearen hasierako garai haietan, Euskal Herrian apenas zela euskaraz idatzitako
aldizkaririk, eta, gainera, euskaraz idazteko zein irakurtzeko gaitasuna zutenak oso gutxi zirela.

Kontuan hartzekoa ere bada, artean gaur egun dagoen aurrerapen informatikorik eta
teknologikorik ez zela. Gauzak horrela, ez zen erraza izango beren etxeko txokotik kronikak idatzi
zituzten euskaltzale haien eginkizuna.

        Aurrera baino lehen, gera bedi hemen aitortua herrietako kronikari saiatu haien merituaren
handia.

        Gure herriak, Pasaiako herriak, euskara eta euskaltzaletasunarenganako izan duen
maitasuna eta ardura jasorik daude, nolabait ere, lantxo honetan. Izan ere, Pasaiako herriak
euskaldun izaten jarrai zezan borrokatu eta ahalegindu ziren herriko emakume eta gizon urgazleei,
eta, nola ez, haiek idazten zutena irakurtzen eta, batez ere, euskaraz mintzatzen ziren Pasaiako
herritar guztiei eskerrak baikara herri euskaldun.

AUTOREAK

        Lana taxutzen joan garen ahala, kronikariaren egitekoa betetzen zuten gizon-emakumeekin
zorretan oso geundelako usteaz jabetu gara. Pasaian bertan jaiotako gizon-emakumeak ziren, edo
Pasaiara gaztetxo etorriak.

        Baina nortzuk ziren gure herriaren memoria historikoa euskaraz jasotzeko eta gordetzeko
aukera eman ziguten horiek?

        Kronikari hauek ez ziren profesionalak, noski, gehientsuenek beste ogibide bat bazuten.
Euskaltzale porrokatuak ziren, idazten zekitenak eta euskararen alde lan egiteko, kasurik
gehienetan euren lantokitik atera ondoren, konpromiso sendoa zutenak.

        Beraz, haietako gehientsuenak, ia denak, euskararen eta aberriarenganako maitasunak
eraginda hasi ziren euskaraz idazten, ezagutu eta menderatzen ez zuten abentura batean
murgildurik.

        Normalean, euskarazko aldizkariek bazuten herrietan urgazle edo berriemaile bat. Hark bere
herriaren eta, askotan, inguruko herrien berri ematen zuen. Baina ez zen horretara bakarrik
mugatzen, maiz urgazle hori bera aldizkariak banatzeaz ere arduratzen baitzen. 20 eta 30eko
hamarkadetan, Pasai San Pedron Txirlak bete zuen egiteko hori; Pasai Donibanen, berriz, Ikurrek.

��������������
��������%��

��*
��������������
�������
����
��
��� ����
����
������
����������*�����

������������
�
� �������

��������
� 
����� ����� 

��
�� 
�����
��� ���� ����
� ������������� 
��� 

�� ��
� ������� ������ ���$
� ���
�
� ����� 
������� � �����
���
�
������� 
���� ����������� ����������� ��
��� 
�������� ����� ����� 	
����� ���
�� ����� ������ �("%��
��� �
���� 
 ��������
����� ��
�� ���������� 
����� 
��
����� ������� �����
�� � ������� �
�� ��
���
���� ������ ���
$��� ����� ���� ����
 � 

$�� �
�
��

��
���������("%�����
�������
�
�

��������� ������
 �����������
�

        Kronikari hauek, lehen esan dugun moduan, euskararen alde ari ziren eta ez zen, seguruenik,
makala izango haiek egin beharreko lana: beren lantokitik irten ondoren, herriko politika eta kultur
egitasmoak bultzatzeaz gain (izan ere, konpromiso aktiboa zuten gehientsuenek), etxeko txokoan,

idazkortzari eraginda, orri txurian idazten hasiko ziren, idatzitakoa Donostiara edota Bilbora bidali
ahal izateko. Hau guztia, neurri handi batean, arrantzatik bizi izan den gurea bezalako herri txiki
batean.

        Gehienetan ez zuten, ez, izen-abizenik erabiltzen: izenordea baliatzen zuten. Garai hartan
ohikoa zena, bestalde. Ohitura horrek ez digu guri batere erraztu ikerketa-lana, baina horren
ordainean izenorde-sorta polita eta bitxia eskaini digu.

        Honatx lan honen protagonistak, gure herriko kaleetan zehar, XX. mendearen lehen bospasei
hamarkadetan barrena egindako ibilbide honetan, bide-lagun izango ditugunak:

AUTOREEN ARTEKO HARREMANAK

        Esana dugun bezala, kronikari hauek herriarentzat idazten zituzten beren kronikak,
kontakizunak eta iritziak. Batzuetan, ordea, kronikari lagunentzat beraientzat ziren idatziak.
Honelakoetan, egunkariak eta astekariak kronikariek elkarren berri izateko bide bat ere baziren,
alegia, elkarren arteko haserreak adierazteko, elkarri penak eta pozak kontatzeko, elkarri animoak
emateko eta abar, eta abar, nahiz eta behin edo beste arrakastarik ez lortu.

        Izenordeak erabiltzen zituzten arren, elkar ezagutzen zuten antza, kasurik gehienetan.
Edonola ere, inoiz ez ziren zurikeriatan ibiltzen, haien arteko gorabehera guztiak, onerako zein
txarrerako, barrenak aginduta plazaratzen baitzituzten:

        Kalapiten berri izango dugu, bertsoz...

        nahiz prosaz:

        Kontu zaharrek, noski, tokirik bazuten herriko kronika haietan.

        Umorez heltzen zitzaion idazteari.

        Jakin-nahiak bazuen bere tartetxoa:

        Eta, nola ez!, euskaraz idazten hasten zirenentzat, animoak:

***

        Bai eta, tamalez, azken agurra eman beharra ere:

        Kontu alaiak, kontu tristeak, bizitzaren gozo-mikatzak... Herri baten bizitza osatu dute
idazleok beren kroniketan, eta bizitzak berak dakartzan elementu guztiek hartu dute tokia. Ikus
ditzagun, bada, kronikari hauek herriaren aurrean kontu kontari.

LAUAXETA, ZUK ERE ATIAK ZABAL-ZABALIK DITUZU GERO

KANPOTIK IDAZTEN DUTEN AUTOREAK

        Euskal Herrian, munduko beste hainbat herritan bezalaxe, jende askok, tamalez, erbesterako
bidea hartu behar izan du. Garai haietan ere luze joko zuen erbestealdiak, luze herriaren
atsekabeak. Alabaina, herriminak eta euskaltzaletasunak negu gorriaren beldurrik ez, orainak ere
geroan irauten duena bazekitelako edo.

        1920ko abuztuaren 20an, erbesterako bidea iragartzen zuen lehenengo deia azaldu zen
Euzkadi egunkarian:

        Eta gureek ere, gure herriko kazetariek, ezin izan

EMAKUMEA, HERRI-KAZETARI

        Gure herriko emakume idazleei atal berezia eskaini nahi izan diegu, goraipatzekoa baita, gure
ustetan, haiek ibilitako bide malkartsua. Gizonezkoen aldean ez dira, ez, asko izan; baina
kronikagintzan aritu direnen lanak, kopurua gora-behera, badu merezimendurik.
        XX. mendearen hasieran egituratzen hasia zen herri-proiektuan, pixkanaka-pixkanaka,
emakumea ere txertatuz joan zen: herrigintzan, antzerkigintzan... Honek berez duen garrantzia
areagotu egiten da garai hartako giza antolamendua kontuan hartzen badugu: gizonezkoek
apaiztegi eta fraidetegietan egiten zituzten ikasketetan emakumezkoek ez zuten lekurik; ez zegoen
ondo ikusia emakumeen eskolaratzea eta, gainera, kaltegarritzat jotzen zen idazten ikas zezaten,
erabat debekaturik ez bazuten ere. Azken batean, haien eginkizuna etxeko lanetan jardutea zen,
gizarteak hala ezarririk.
        Horrexegatik poztu gintuen gure herrian idazten zekitenak bazirela ikusteak. 1920. urtean
aurkitzen dugu Pasai San Pedroko Diñeren aurreneko idazkia.

        Eta Diñerekin batera, Arantzazu, Begoña, Etxezale eta Amaya izan ziren emakume haiek
erabili zituzten goitizenak.
        Pasai San Pedroko Diñek eta Pasai Donibaneko Arantzazu eta Begoñak Emakume Abertzale
Batza (EAB) sortu aurretik jardun zuten idazgintzan, 1920 eta 1921. urteetan, hain zuzen ere.
1922ko apirilean sorturiko EAB erakundearen inguruan, Euzko Alderdi Jeltzalearen barruan
erneriko elkartean, bildu ziren emakume abertzaleak. Elkarte honek bi aldi izan zituen:
lehenengoa, 1922tik 1923ko apirilera artekoa, Primo de Riveraren diktadura etorri zen arte; eta
bigarrena, 1931tik 1936ko gerratera arte.
        Hona hemen, 1931. urtean Pasai San Pedroko EAB erakundearen sorreran emakumeek
eginiko aldarrikapena:

        Eta aldarrikapen hark izan zuen erantzunik. Urte bereko Pasai San Pedroko Emakume
Abertzale Batzaren bazkideen kopurua —segidan datorren kronikan zehaztua— ikusi besterik ez
dago.

        Aberriaren, euskararen eta abertzaletasunaren ideien aldeko ekimenetan eratu beharreko
lan-ekintzen antolaketa izan zen erakundearen helburu nagusia, hots, abertzaleen ospakizun eta

agerraldietan parte hartzea, gizarte-arazoetan laguntza ematea, hitzaldiak antolatzea, makinaz
idazten ikasteko eskolak antolatzea, ume eta emakumeen heziketaz arduratzea...
        Zoritxarrez, gerrak eta ondoko larderiak zapuztu zuten, neurri handi batean, orduan ereindako
hazia. Hala ere, emakumeen artean ere izan zen euskaraz idazten jarraitu zuenik, besteak beste
Pasai Donibanetik idazten zuen Etxezale goitizenaz ezagututakoa:

        Baita ekin ere, gogotik heldu baitzioten euskararen eta abertzaletasunaren defentsari. Hona
hemen, 1921eko urtarrilaren 22an, Euzkadi egunkarian, Pasai San Pedroko Diñe euskal emakume
abertzaleak zabaldu zuen elkartasunerako dei sutsua.

        Hauxe da Diñek idatzitako bigarren idazkia; lehenengoa, idazleen aurkezpenei eskainitako
atalean sartu dugun hori, 1920ko abenduaren 18an argitaratu zuen. Horixe da, hain zuzen,
Pasaiako euskal emakume batek idatzita aurkitu dugun lehen idazkia. Baina, dirudienez, denbora
pixka batean idatzi gabe pasa zuen Diñek, eta hara, 1921eko apirilaren 30ean, Pasai Donibaneko
Arantzazuk zer idazten dion:

        Ez dugu, zoritxarrez, Diñeren erantzunik aurkitu, bai, ordea, baratza guztiak lorez apaindurik
arkitzen diren sasoian Arantzazuk idatzirikoa:

        Arestian esana da zein sutsuki jokatzen zuten aberriaren eta euskararen defentsan. Ez da
makalagoa izango Euskal Herriko ohitura garbien alde erakutsiko duten jarrera:

        Lehentxeago irakurria dugu Pasai Donibaneko Arantzazuk Pasai San Pedroko Diñe euskal
emakume idazleari bidalitako idazkia, Euzkadi egunkarian idazten jarrai zezan eskatuz. Oraingoan
Arantzazu bera izango da antzeko eskaera jasoko duena. Eta Pasai Donibaneko Begoña euskal
emakume idazleak bidalitako eskaera honek izan zuen, aurrekoak ez bezala, erantzunik:

        Emakume hauek nortzuk ziren jakiteko jakin-mina azaldu zuenik bada, lehen ere aipatu dugu,
eta argigarria da jasotako erantzuna.

        Zoritxarrez, handik gutxira Primo de Riveraren Diktadura iritsi zen. 1923tik 1925era bitartean,
debekua zela medio, abertzaleek zein euskaltzaleek ekintza asko eta asko bertan behera utzi
behar izan zituzten. Aldizkari eta egunkarietan ere euskararen erabilera debekaturik zegoen.
Argia astekaria izan zen debekua jasan ez zuen bakarra. Bertan, 1925eko azaroaren 15ean,
Pasaiako Amayak idatzitako idazkia argitaratu zen:

        1926tik aurrera Primo de Riverak sorraraziriko larderia bigundu zen zertxobait, eta euskara
pixkanaka-pixkanaka zabaltzen hasi zen berriro ere aldizkari eta egunkarietara.
        1928an Pasai Donibanetik idazten hasiko da Etxezale izengoitiko emakumea. Hona hasiera:

EMAKUME ABERTZALE BATZA

        EAJren barruan sorturiko erakunde honek, oraindik orain esan dugu, bi aldi izan zituen:
lehenengoa 1922tik 1923ko apirilera artekoa, hau da, Primo de Riveraren diktadura ezarri zen
arte; eta bigarrena, 1931tik 1936ko gerratera artekoa. Bigarren aldi honek izan zuen eraginik
handiena, lehenengoa baino indartsuagoa eta luzeagoa izan baitzen. Artean, emakumeak ez zuen
lekurik gizartean; bere zeregina etxeko lanetara, gaixoak zaintzera, batzokiak apaintzera eta
hauen moduko beharretara zegoen mugatua. Emakume Abertzale Batzaren sorrerak hau guztia
zertxobait, bederen, aldatzen lagundu zuen eta harrezkero haien jarduna, neurri batean, politikako
eginkizunetara zabaldu zen, nabarmendu kulturaren esparruan nabarmendu bazen ere. 1933ko
ekainaren 14an honako berria zekarren Argia astekariak:

        Bilboko Euzkadi (garai hauetan Lauaxetaren gidaritzapean) eta Donostiako El Día
egunkarietan zein Argia eta Euzko astekarietan idazten zituzten, batik bat, EABko emakumeek
euren artikuluak eta batzarretarako deiak.

        1931ko urriaren 25ean Donostiako Argia egunkarian Pasai San Pedroko Emakume Abertzale
Batzaren sorreraren berri ematen zaigu:

        Urte bereko azaroaren 12an, Pasai Donibanen, Emakume Abertzale Batza sortzeko asmoz
bilduko da emakume taldea:

        Bost egun geroago, azaroaren 17an, Pasai Donibaneko euskal kazetari zen Etxezale
andereñoak hartu zuen hitza El Día egunkarian:

        EABko kideek gizarte mailako lanari garrantzi handia ematen zioten, kultura arloko nahiz giza
laguntzarako ekintzak antolatu eta bultzatuz. Honela, kulturaren esparruan hitzaldiak, jaiak, mitinak
eta abar antolatzeaz gain, parte hartu ere egiten zuten ekintza horietan. Honelakoxea izan zen,
1931ko azaroaren 15ean, Pasai Donibanen antolatutakoa:

        Txirla eta Ikurrek, irakurri ahal izan dugunez, behin baino gehiagotan zoriondu zituzten alde
bateko zein besteko emakumeak. Ez zen baina, beti noranzko horretako izaten zorion-opa;
emakumezkoak ere bazekien gizonezkoa aintzatesten.

        Bukatzeko, aipa ditzagun garai haietako Emakume Abertzale Batzaren batzordeetako hainbat
kideren izenak:

                Pasai San Pedroko EAB (1933)
                Lendakari: Josefa Irigoyen
                Ordeko: Maria Jauregi
                Idazkari: Maria Luisa Corta
                Ordeko: Maria Badiola
                Diru sai: Maria Jesus Azpiazu
                Batzorkideak: Joaquina Inda, Esperanza Gaztelumendi eta Inocencia Trincado

                Pasai Donibaneko EAB (1933)
                Lendakari: Trini Izeta
                Ordeko: Balentina Alegria
                Idazkari: Karmen Laboa
                Ordeko: Trini Salaberria
                Diru sai: Emerita Arana
                Batzorkideak: Manoli Olaziregi eta Margarita Garbizu

AUZOETAKO KRONIKARIAK

        Atal honetan Pasaian kronika-lanetan ibili ziren kronikariak
aipatzen ditugu, haien lehenengo testuarekin. Gure herriko
berriemaileen kronikak, gehienbat, honako egunkari eta
aldizkariotan azaltzen ziren:

                Aberri, egunkaria, 1923-1923 (Bilbo).
                La Constancia, egunkaria, 1897-1937 (Donostia).
                Euzkadi, egunkaria, 1913-1937 (Bilbo).
                Euzko-Deya, hamabostekaria, 1916-1923 (Bilbo).
                Argia, astekaria, 1921-1936 (Donostia).
                Kaiku, astekaria, 1921-1922 (Donostia).
                El Día, egunkaria, 1930-1936 (Donostia).
                El Pueblo Vasco, egunkaria, 1931-1936 (Donostia).
                Euzko, astekaria, 1932-1934 (Bilbo).
                Tierra Vasca, egunkaria, 1933-1937 (Donostia-Bilbo).
                Euzko-Deya, hamabostekaria, 1936-1940 (Paris).
                Eguna, egunkaria, 1937 (Bilbo).

        Hemen dituzu gure herriko kronikariak, auzoz auzo. Arestian esan bezala, izengoitiz izenpetu
ohi zituzten beren lanak. Guk, ahal izan dugun neurrian, haien izen-abizenak ere ematen saiatu
gara.

PASAI SAN PEDRO

ONDARTZA, DIÑE, ARGI, MUTILLA, ONDARTXO, TXIRLA, TXORIKUME, LANPERNA, ABERRI-
ETXE, ETXEJO, ...

Ondartza
(Joxe Astigarraga)

Ondartxo

Txirla
(Eugenio Eizagirre Etxeberria)

Txorikume

Aberri-etxe
(Candido Etxeberria Artola, Pasai San Pedro, 1913-09-21)

PASAI DONIBANE

ITURRIXAR, ZULO, ARANTZAZU, BEGOÑA, ETXEGOIKO, ALDION, ALABORTZA, 50 ERREKA,
IKUR, ETXEZALE...

Iturrixar
(Antonio Lizarraga, Deban jaioa)

Zulo
(Gotzon Lizarraga, Deban jaioa)

Begoña

Etxegoiko
(Jose Kruz Goikoetxea)

On-aldi / Aldion
(Alfonso Mancisidor Quintana, Pasai Donibane, 1901-01-23)

Alabortza
(Juan Garbizu, Lezo, 1893)

50 erreka

Ikur
(Isidoro Olaziregi, Pasai Donibane, 1900-04-04)

PASAI ANTXO

ZUBIGAR, ZUBIETA ...

Zubigar
(Juan Garbizu, Lezo, 1893)

TRINTXERPE

Ixi
(Ixidoro Olaziregi)

